Коми Республикаса Печора бассейн юяс кузя ветлысь-мунысьясӧс кутасны новлӧдлыны выль катеръясӧн.

Коми Республикаса Веськӧдлан котыр сетіс республиканскӧй сьӧмкудйысь 30 миллион шайт сьӧм вит выль судно ньӧбӧм вылӧ 28 места вылӧ быдӧн.

«Ветлысь-мунысьясӧс муниципальнӧйкостса юяс вывті дыр кад эз новлӧдлыны сы вӧсна, мый ветлысь-мунысьясӧс да ва вывті груз новлӧдлӧм вылӧ да колана ювывса средство ньӧбӧм вылӧ сьӧмсӧ эз сетлыны. 2012 воын Коми Республикаса Юралысь Вячеслав Гайзерлӧн тшӧктӧм серти Коми Республикаса Веськӧдлан котыр примитіс решение бара заводитны новлӧдлыны ветлысь-мунысьясӧс Печора бассейн юяс вывті.  Вуктыл, Чилимдін, Изьва, Печора да Усинск районъяслы тайӧ сетас позянлун коланлун дырйи йитчыны республикаса шӧр районъяскӧд, бурджыка кутасны ветлыны ветлысь-мунысьяслы да новлӧдлыны груз», - пасйис Коми Республикаса Юралысьӧс вежысь Александр Буров.

Сідзжӧ сійӧ висьталіс, мый тӧлысь сайын вӧлі вынсьӧдӧма 2012 воын Печора бассейн юяс вывті муниципалитетъяс костын ветлан реестр. Лӧсьӧдӧма нёль маршрут:

1) Вуктыл к. — Печора к. — Вуктыл к. (Пӧдчерем — Кырта — Тшугӧр — Сопльӧс — Воя — Данилов — Приуральскӧй — Аранеч — Кедрӧвӧй Шор — Краснӧй Яг);

2) Печора к. — Парма п. («Усинск» КК МЮ) — Печора к. (Печсчанка — Соколов — Уляшев — Родионов — Лыжавом — Акись — Усвавом);

3) Парма п. — Щельяюр с. («Изьва» МР МЮ) — Парма п. (Усвавом — Кушшор — Щельябӧж — Праскань — Закарвань — Денисов — Мутнӧй Материк — Чаркабӧж — Кипиев — Чика — Няшабӧж — Пильёгор);

4) Чилимдін с. —  Чаркабӧж с. («Изьва» МР МЮ) (Уег — Бугаев — Окунев Нос — Медвежка — Новый Бор — Йӧрмидз — Васильевка — Щельяюр — Пильёгор — Няшабӧж — Чика — Кипиев).

Медводдза катерсӧ вайисны нин Печора районса Кожва станцияӧ. Регыдъя кадӧ сійӧ кутас ветлыны Чилимдін с. - Изьва районса Чаркабӧж с. маршрут кузя. Ӧні ювывса судносӧ пасйӧны Транспорт юкӧнын дӧзьӧр нуӧдан федеральнӧй службалӧн Саридз да ю вылын канмусянь дӧзьӧрӧн войвывса веськӧдланінын.

*** Ветлысь-мунысьясӧс новлӧдлӧм вылӧ, сідзжӧ ювывса транспортӧн, 2011 воын вӧлі котыртӧма Дінмуса транспорт компания, кӧні Коми Республикаса промышленносьт, транспорт да связь сӧвмӧдан министерствокӧд ӧтлаын видлалӧны ветлысь-мунысьясӧс ва вывті новлӧдлан транспорт ньӧбӧм, могмӧдӧм да сыӧн веськӧдлӧм кузя юалӧмъяс.

